
O
utra volta a cuestión na-
ciional porque efectiva-
mente é difícil abordala 
desde a esquerda, a pe-

sar da inmensa cantidade de textos 
escritos sobre o caso. Hai que agra-
decerlle a Carlos Taibo o valor para 
tratalo, a claridade na exposición, 
a lucidez nos argumentos e a pru-
dencia nas conclusións. Esta última 
entrega de Taibo, prologada con bri-
llantez por X.M. Beiras, paréceme di-
visíbel en dúas partes diferenciadas 
pero correlacionadas coa totalidade. 
Por un lado os dous últimos capí-
tulos, adicados a un tema en que o 
autor xa ten amosado abondo a súa 
competencia, o da cuestión nacio-
nal no Leste e o Centro europeos. 
Polo outro, os ensaios que tratan de 
elementos conexos na actualidade 
globalizadora, tales como o papel 
do Estado, o(s) nacionalismo(s), a 
esquerda…, mantendo Galiza como 
eixo referencial.

Taibo reflicte unha división que 
vén de lonxe. A dos nacionalismos 
de resistencia (“responsivos”, nas 
súas palabras) e os de opresión. O 
capítulo adicado ao nacionalismo 
español pode moi ben servir de base 
para a deconstrución que o autor 
efectúa verbo das instancias domi-
nantes. Así, a ideoloxía no poder non 
identifica ao seu propio nacionalis-
mo como tal, empregando o termo 
só para os nacionalismos resisten-
tes. Deste xeito, Taibo ve clara unha 
das características maiores que a 
tradición marxista aplicara á ideo-
loxía como falsa conciencia: a natu-
ralización dos procesos históricos; 
de aí que o nacionalismo español 
se oculte a si mesmo como tal, im-
poñéndose como algo “ontolóxico”, 
nin artificial, nin cultural, transhis-

tórico, dotando aos nacionalismos 
responsivos xustamente dos trazos 
que para el omite ou elide: constru-
cións imaxinarias e irracionais. Con 
evidencia o que se pretende agochar 
desde a ideoloxía dominante é a ver-
tente independentista como respos-
ta á vontade de rematar coa coloni-
zación e a espoliación dos recursos 
propios dunha nación sen Estado.

Pero o autor advírtenos do uso 
“cauteloso” que debemos ter ao res-
pecto do termo “Estado”, xa non pola 
súa evidente polisemia, senón tamén 
polo papel ambiguo que representa 
de feito na globalización capitalista 
en marcha. A cara consiste na defen-
sa do Estado en tanto ferramenta re-
guladora do conxunto social, en con-
secuencia cómpre desenmascarar os 
proxectos “impresentábeis” que re-
claman a desaparición do Estado a 
proveito das “macroestruturas de ca-
riz económico e financeiro que esca-
pan a todo control”, operando na es-
curidade e atentando contra a igual-
dade e a descentralización efectiva. 
Xa que logo desaparecendo o Estado, 
como instancia limitadora dos abu-
sos e desequilibrios, abofé medraría 
o “déficit democrático xa existente”. 
A cruz amósase desde o momento 
en que comprobamos que no seo da 
globalización, o Estado recúa no refe-
rente ás súas atribucións económicas 
e sociais, medrando as militar-repre-
sivas. A función así destinada ao Es-
tado no capitalismo globalizado non 
sería outra que a de fortalecer os in-
tereses das trasnacionais en prexuízo 
do rol garante dos servizos sociais. 
Taibo semella defender o obvio desde 
un punto de vista esquerdista: a su-
premacía do político sobre o econó-
mico, que corre parello ao exercicio 
da verdadeira soberanía, social e na-

cional. Esta comprende a unidade do 
nacionalismo e o internacionalismo, 
o que devén nun nacionalismo soli-
dario vacinado contra o chovinismo 
e a xenofobia. Eis a racionalidade do 
independentismo.

En canto á situación de Galiza 
nesta fase do modo de produción 
capitalista, o autor deseña os trazos 
fundamentais dun panorama nada 
óptimo: neutralización de calquera 
sorte de sindicalismo non domes-
ticado, criminalización dos move-
mentos (aínda por riba poucos e fe-
bles) contestatarios, ausencia de po-
der político propio de cara á relación 
coa UE, coas sabidas consecuencias 
(esfaleramento do tecido económi-
co básico: gandería, estaleiros, pes-
ca, agro… e novamente emigración). 
E xa era hora de que alguén –neste 
caso Carlos Taibo– dixese ás claras 
que o goberno “progresista” actual 
na Galiza se centra na xestión e nas 
tarefas institucionais e non en pre-
ocuparse realmente por todos os 
anteditos problemas urxentes. Par-
ticularmente cómpre indicar, como 
o fai, a vocación catch-all do Bloque 
Nacionalista Galego, moderando as 
súas posturas na inxenua intuición 
dun achegamento por parte da bur-
guesía galega, a cal –cito–: “nacional 
ou dependente, que tanto adoran al-
gúns, produciu rebentos miserábeis”. 
// Francisco Sampedro

O vicepresidente da Asocia-
ción Galega de Editores arte-
lla este volume en dúas par-

tes: a primeira formada por dezaoito 
interesantes entrevistas feitas por el 
e publicadas entre 1989 e 1992, cando 
traballaba como xornalista no Diario 
16 de Galicia, baixo o título “Un país a 
medio facer” –Rivas, Suso e Xelís de 
Toro, Ferrín, Cid Cabido, Pexegueiro, 
Reixa e Xurxo Souto entre outros– e 
a segunda, co lema “Vinte anos des-
pois. O país que parece normal”, con 
catro reportaxes protagonizadas por 
Marful, Lupe Gómez, Carlos Blanco 
e a revista Sonotone. É gozosa a ra-
diografía do campo literario galego 
–literario porque, malia ter vontade 
de analizar o conxunto da cultura, 
case todo o material atinxe ao lite-
rario– no tempo que vai do derrube 
do Muro de Berlín até as Olimpíadas 
de Barcelona, con Rivas querendo ser 
Marcial Lafuente Estefanía [xeneral 
do exército republicano e escritor de 
novelas de vaqueiros] mentres Suso 
de Toro pide para si a Camilo José 
Cela. Tamén paga a pena comprobar 
nestas entrevistas a forza e coheren-
cia nos discursos de Cabido, Pexe-
gueiro e Ferrín. 

Restado isto, fica un artefacto 
editorial que se completa con tex-
tos novos para introducir os dous 
bloques, breves notas que contex-
tualizan as entrevistas –nun corpo 
de letra perigoso para as cervicais–, 
divertidas fotografías e unha arre-
piante fotomontaxe na capa.

O desequilibro entre as dúas par-
tes e a brevidade das introducións e 
das notas imposibilita que a tese do 
libro poida descansar lexitimamen-
te sobre o material que contén. Isto 
parece entendelo o propio Alonso, 
quen asegura “non diagnosticar, só 
sinalar algunhas claves”, claves que 
redundan en dúas obsesións ben 
coñecidas: normalidade e visibilida-
de dos produtos culturais galegos. 
Para esquivar a espiñenta realida-
de de que o normal hoxe para unha 
industria é a economía de merca-
do (sexa dun capitalismo de rostro 
amable ou sanguinolento) e que a 
visibilidade pasa pola creación ou 
ocupación de nichos no tal merca-

do, convócase o concepto de “anor-
mal normalidade”, o que volve si-
tuar a cultura galega levitando entre 
o divino e o humano (sinceramente, 
resultaría máis digno recorrer á ex-
cepción cultural), sen acabar de re-
solver nin sequera a ecuación en-
tre a normalización lingüística e a 
normalización cultural na realidade 
dunha nación sen estado. 

Alonso indica que a resistencia 
sacralizada e a obsesión por encher 
ocos foron substituídas durante 
os noventa pola busca da excelen-
cia dentro dunha nacente industria 
cultural propia que xa non precisa 
mirar para a metrópole, mais fálta-
lle probar todo isto cunha enquisa 
máis ampla do presente. 

Con respecto á presunta supera-
ción da postura resistente, que nos 
debera outorgar a anteriormente 
mencionada normalidade, haberá 
que aclarar se a loita contra os pa-
pis iracundos de Galicia Bilingüe 
nos abonda para deter a sede en-
démica de castración que padece 
a coroa castelá e poder contemplar 
o mundo tranquilos dende o noso 
blog, preocupándonos xa só de nos 
defender dos trols.

Por parte, e contra o que afirma 
Alonso, a persistencia da obsesión 
por “encher ocos” queda fóra de 
toda dúbida ao estar no cerne da 
mesma necesidade de visibilidade, a 
través da etiquetaxe do produto cul-
tural (Marful: “facemos música po-
pular urbana galega”) e a presenza 
nos mercados internacionais (unha 
caseta nun recinto feiral é unha me-
táfora perfecta para un oco). 

Falta, por fin, demostrar que a 
creación dunha industria cultural 
reporte beneficios para unha comu-
nidade máis aló dos intereses priva-
dos ou das boas intencións. // Xosé 
Carlos Hidalgo

